
Annotatsiya. Mazkur maqolada kichik biznes subyektlari bozor iqtisodiyoti sharoitida iqtisodiy tizimning eng 
moslashuvchan va faol bo‘g‘ini sifatida tahlil qilinadi. Ular bandlikni oshirish, yangi daromad manbalarini shakllantirish 
hamda hududiy rivojlanishni qo‘llab-quvvatlashda muhim o‘rin egallaydi. Shu bois, kichik biznes subyektlari faoliyatini 
ilmiy asosda baholash iqtisodiy siyosatni shakllantirish va samarali boshqaruv qarorlarini qabul qilishda alohida ahamiyat 
kasb etadi.

Kalit so‘zlar: baholash konsepsiyasi, baholash mezonlari, kichik biznes, moliyaviy natijalar, boshqaruv sifati, innovatsion 
faollik, raqobatbardoshlik, institutsional muhit. 

Abstract. This article analyzes small business entities as the most flexible and dynamic component of the economic 
system in a market economy. They play a significant role in increasing employment, generating new sources of income, 
and supporting regional development. Therefore, a scientific assessment of small business activities is of particular 
importance in the formulation of economic policy and effective management decision-making.

Keywords: assessment concept, assessment criteria, small business, financial results, management quality, innovative 
activity, competitiveness, institutional environment.

Аннотация. В данной статье малые предприятия рассматриваются как наиболее гибкое и динамичное звено 
экономической системы в условиях рыночной экономики. Они играют важную роль в повышении занятости, 
формировании новых источников доходов и поддержке регионального развития. В связи с этим научная оценка 
деятельности субъектов малого бизнеса имеет особое значение при формировании экономической политики и 
принятии эффективных управленческих решений.

Ключевые слова: концепция оценки, критерии оценки, малый бизнес, финансовые результаты, качество 
управления, инновационная активность, конкурентоспособность, институциональная среда.

K I R I S H
So‘nggi yillar tajribasi shuni ko‘rsatmoqdaki, kichik biznes subyektlari iqtisodiy o‘zgarishlarga tez moslasha 

oladigan sektor hisoblanadi. Jumladan, 2020-yilda pandemiya sharoitida talabning qisqarishi va ta’minot 



M U H A N D I S L I K  VA  I Q T I S O D I Y O T

97

2026-yil, fevral.  № 2-son

zanjirlaridagi uzilishlar ko‘plab korxonalar faoliyatiga sezilarli ta’sir ko‘rsatdi. Biroq kichik biznes vakillari xizmat 
ko‘rsatishning yangi shakllariga o‘tish, onlayn savdo platformalaridan foydalanish hamda ichki bozor resurslarini 
kengroq safarbar etish orqali iqtisodiy faollikni ma’lum darajada saqlab qolishga muvaffaq bo‘ldilar. Ushbu davr 
kichik biznes uchun moslashuvchanlik va barqarorlik strategiyalarini shakllantirish bosqichi bo‘ldi.

2025-yilga kelib esa mazkur sektorda sifat jihatidan yangi rivojlanish bosqichi kuzatildi. Iqtisodiy muhitning 
barqarorlashuvi, tadbirkorlik faoliyatini boshlash va yuritish tartib-taomillarining soddalashuvi, soliq yukining 
maqbullashuvi hamda moliyaviy resurslarga kirish imkoniyatlarining kengayishi kichik biznesning jadal 
rivojlanishiga mustahkam zamin yaratdi. Natijada yangi korxonalar soni ortdi, xizmatlar sohasi kengaydi, 
mahalliy va tashqi bozorlar uchun raqobatbardosh mahsulotlar ishlab chiqarish faollashdi. Eng muhimi, kichik 
biznes subyektlari eksport jarayonlarida faolroq ishtirok eta boshladi, bu esa ularning moliyaviy barqarorligini 
mustahkamlab, risklarni diversifikatsiya qilish imkonini berdi.

2020-2025-yillarni qiyosiy tahlil qilish shuni ko‘rsatadiki, kichik biznesning iqtisodiyotdagi roli mazkur davr 
mobaynida sezilarli darajada o‘zgardi. Agar 2020-yilda asosiy e’tibor mavjud korxonalarni saqlab qolish, ishlab 
chiqarish jarayonlarini moslashtirish va qisqa muddatli muammolarni yumshatishga qaratilgan bo‘lsa, 2025-
yilda rivojlanishning yangi drayverlari — investitsion faollik, innovatsion yondashuvlar va tashqi bozorlarga 
chiqish ustuvor yo‘nalishlarga aylandi. Bu holat kichik biznes faoliyatini baholash tizimida ham tub o‘zgarishlarni 
talab etmoqda.

Endilikda kichik biznes subyektlari faoliyatini baholash faqat sof foyda, rentabellik yoki aylanma mablag‘lar 
hajmi kabi an’anaviy ko‘rsatkichlar bilan cheklanib qolmaydi. Baholash jarayonida bandlikka qo‘shilgan hissa, 
hududiy rivojlanishga ta’sir, innovatsion faoliyat darajasi, raqamli texnologiyalardan foydalanish ko‘lami, 
eksport salohiyati hamda boshqaruv sifati kabi mezonlar ham muhim ahamiyat kasb etmoqda. Aynan ushbu 
ko‘rsatkichlar majmui kichik biznesni iqtisodiyotning barqaror o‘sishini ta’minlovchi strategik sektor sifatida 
baholashga asos yaratadi.

Umuman olganda, kichik biznes subyektlari faoliyatini baholashning nazariy asoslari ko‘p qirrali, tizimli 
va dinamik yondashuvni talab etadi. Kompleks baholash orqali nafaqat korxonaning hozirgi holati, balki uning 
kelgusidagi rivojlanish istiqbollari, bozorga moslashish qobiliyati hamda iqtisodiyotdagi tutgan o‘rni aniqlanadi. 
Shu bois ushbu yo‘nalish zamonaviy iqtisodiy tadqiqotlarning dolzarb va muhim yo‘nalishlaridan biri sifatida 
shakllanib bormoqda.

Kichik biznes subyektlarining iqtisodiyotdagi o‘rni va ahamiyatini baholashda davlat siyosatining ustuvor 
yo‘nalishlari alohida ahamiyatga ega. So‘nggi yillarda respublikamizda amalga oshirilgan keng ko‘lamli 
islohotlar natijasida kichik biznes faoliyatini rivojlantirish, uning raqobatbardoshligini oshirish hamda tashqi 
bozorlarga chiqishini qo‘llab-quvvatlash bo‘yicha kompleks chora-tadbirlar amalga oshirilmoqda.

Xususan, O‘zbekiston Respublikasi Prezidentining 2022-yil 28-yanvardagi PF-60-sonli “2022-2026-yillarga 
mo‘ljallangan Yangi O‘zbekistonning taraqqiyot strategiyasi to‘g‘risida”gi Farmonida 2026-yilga borib mamlakat 
eksport hajmini sezilarli darajada oshirish, xalqaro talablar darajasiga mos standartlarni joriy etish hamda 
eksportchi tadbirkorlik subyektlariga tashkiliy va moliyaviy ko‘mak ko‘rsatish ustuvor vazifa sifatida belgilab 
berilgan.

Mazkur Farmonda eksport hajmini 2026-yilda 30 milliard AQSh dollariga yetkazish, tashqi bozor talablariga 
mos mahsulotlar ishlab chiqarish, milliy brendlarni shakllantirish, logistika infratuzilmasini takomillashtirish 
hamda kichik biznes subyektlarini eksport faoliyatiga keng jalb etish muhim yo‘nalishlar sifatida qayd etilgan.

Bu esa kichik biznes faoliyatini baholashda nafaqat ichki bozor natijalarini, balki:
•	 eksport ulushini,
•	 tashqi bozorlardagi raqobatbardoshlik darajasini,
•	 xalqaro standartlarga moslashuvni,
•	 davlat tomonidan yaratilayotgan qo‘llab-quvvatlash mexanizmlaridan foydalanish samaradorligini ham 

inobatga olish zarurligini ko‘rsatadi.
Shuningdek, kichik biznesni rivojlantirish bo‘yicha qabul qilingan normativ-huquqiy hujjatlar baholash 

tizimining konseptual asoslarini yanada kengaytirmoqda. Jumladan, Prezident va Hukumat qarorlarida 
tadbirkorlik subyektlarini ro‘yxatdan o‘tkazish tartib-taomillarining soddalashtirilishi, soliq yukining kamaytirilishi, 
kredit va kafolat mexanizmlarining rivojlantirilishi, eksportga yo‘naltirilgan korxonalarga subsidiya va grantlar 
ajratilishi kabi chora-tadbirlar belgilab qo‘yilgan.

Natijada kichik biznes subyektlari faoliyatini baholash nafaqat iqtisodiy natijalarni aniqlash vositasi, balki 
davlat siyosatining amalda qay darajada samarali amalga oshirilayotganini aks ettiruvchi muhim indikator 
sifatida namoyon bo‘lmoqda.

O‘zbekiston Respublikasi Prezidentining 2025-yil 19-martdagi PF-50-sonli “Kichik va o‘rta biznesning 
iqtisodiyotdagi o‘rnini oshirish chora-tadbirlari to‘g‘risida”gi Farmonida kichik va o‘rta biznesning jadal rivojlanishi 
uchun qulay shart-sharoitlar yaratish, hududlarda biznes muhitini yanada yaxshilash, iqtisodiy o‘sishga turtki 
beruvchi yangi biznes tashabbuslarini qo‘llab-quvvatlash hamda raqobatbardosh mahsulotlar bilan yangi tashqi 

bozor segmentlariga chiqishni rag‘batlantirish ustuvor vazifalar sifatida belgilangan.
Mazkur Farmonda 2025-2030-yillarda kichik va o‘rta biznesni rivojlantirish strategiyasi doirasida 2030-

yilga borib yalpi ichki mahsulot hajmini 200 milliard AQSh dollariga yetkazish, kambag‘allik darajasini 5 foizdan 
pastga tushirish hamda O‘zbekistonni daromadi o‘rtachadan yuqori bo‘lgan davlatlar qatoriga kiritish maqsadlari 
ilgari surilgan. Ushbu ustuvor maqsadlarga erishishda barqaror iqtisodiy o‘sishning asosiy drayveri bo‘lgan 
kichik va o‘rta biznes subyektlari uchun har tomonlama qulay shart-sharoitlar yaratish, ularning barqarorligini 
oshirish va yiriklashishini rag‘batlantirish muhim ahamiyat kasb etadi.

Bugungi kunda respublikada 283,9 ming nafar yakka tartibdagi tadbirkorlar hamda 905,8 mingdan ortiq 
kichik va o‘rta korxonalar faoliyat yuritmoqda. Mazkur sohada 10,5 million nafar aholi band bo‘lib, 2024-yil 
yakunlariga ko‘ra yalpi ichki mahsulotning 54,3 foizi, sanoat mahsulotlarining 32,4 foizi hamda eksport 
hajmining 33,3 foizi kichik va o‘rta biznes subyektlari hissasiga to‘g‘ri kelmoqda.

M A V Z U G A  O I D  A D A B I Y O T L A R  S H A R H I
O‘zbekistonda ijtimoiy yo‘naltirilgan bozor iqtisodiyotini shakllantirishning muhim maqsadlaridan biri kichik 

biznes subyektlari faoliyatini baholashning nazariy asoslarini rivojlantirishdan iboratdir.
Mahalliy olimlar M.P. Boltaboyev va M.S. Qosimovalarning fikrlariga ko‘ra, kichik biznes faoliyati bilan 

shug‘ullanuvchi korxonalar yirik kapital mablag‘larini talab qilmagan holda yangi ish o‘rinlarini yaratish, 
vaqtinchalik tovarlar tanqisligini yumshatish va ayrim holatlarda uni bartaraf etishda muhim rol o‘ynaydi. 
Shuningdek, kichik korxonalar texnologik yangiliklarni joriy etishda ham sezilarli ahamiyatga ega ekanligi 
ta’kidlanadi.

Kichik biznes subyektlari faoliyati fan-texnika taraqqiyoti sharoitida sanoatning yetakchi tarmoqlarida yangi 
texnologiyalarga o‘tishda tobora muhim o‘rin egallab bormoqda. Ular ishlab chiqarishni takomillashtirish, yangi 
g‘oyalar va axborot texnologiyalarini joriy etish orqali samaradorlikni oshirishga xizmat qilmoqda.

Iqtisodchi G.U. Ziyadullayev tadqiqotlarida kichik biznes faoliyatini baholash nazariy asoslarining davlat 
strategiyasi bilan uzviy bog‘liqligi qayd etiladi. Muallif kichik biznesni baholashda bandlik, innovatsiya va eksport 
salohiyati kabi davlat tomonidan belgilangan maqsadli ko‘rsatkichlarni nazariy konsepsiyaga integratsiya qilish 
muhimligini ta’kidlaydi.

Yangi O‘zbekistonda kichik biznes subyektlarining rivojlanishiga oid tadqiqotlar ko‘p yillik ilmiy izlanishlar 
va amaliy tajribalar natijasi sifatida shakllanmoqda. A. Xoskinning fikricha, qarorlarni mustaqil qabul qiluvchi, 
faoliyatini o‘z mablag‘lari hisobidan yurituvchi hamda biznesni boshqarishda shaxsiy javobgarlikni o‘z zimmasiga 
oluvchi shaxs yakka tartibdagi tadbirkor hisoblanadi. Ushbu yondashuvda tadbirkorning boshqaruvdagi shaxsiy 
mas’uliyatiga alohida urg‘u berilgan.

V.I. Vidyapin rahbarligida nashr etilgan “Umumiy iqtisodiy nazariya” darsligida tadbirkorlik faoliyati ijtimoiy 
ehtiyojlarni qondiruvchi mahsulot va xizmatlarni yaratish maqsadida ishlab chiqarish omillarini tashkil etish va 
birlashtirish jarayoni sifatida talqin qilinadi.

Shu bois kichik biznes subyektlari faoliyatini baholashda faqat moliyaviy natijalar emas, balki innovatsion 
faollik ham muhim mezon sifatida qaralishi lozim. J. Shumpeter tadbirkorlikni iqtisodiyotdagi “yaratuvchi 
buzilish” mexanizmi sifatida izohlaydi. Demak, kichik biznes subyektlarining innovatsion tashabbuslari va 
texnologik yangiliklarni joriy etish qobiliyati baholashda alohida e’tiborga olinishi zarur.

T A D Q I Q O T  M E T O D O L O G I YA S I
Mazkur tadqiqotda ilmiy ma’lumotlar xalqaro moliyaviy hisobot standartlari, amaldagi normativ-huquqiy 

hujjatlar hamda yetakchi xorijiy va mahalliy olimlarning ilmiy ishlari asosida shakllantirildi. Olingan ma’lumotlar 
qiyosiy tahlil, mantiqiy umumlashtirish va tizimli yondashuv usullari orqali tahlil qilindi hamda kichik biznes 
subyektlari faoliyatini baholashning ilmiy-amaliy jihatlari baholandi.

T A H L I L  V A  N A T I J A L A R
Kichik biznes subyektlari faoliyatini baholash metodologiyasi nafaqat ko‘rsatkichlar majmui, balki aniq 

ilmiy tamoyillarga asoslangan yondashuvlar tizimidan iboratdir. Ushbu tamoyillar baholash jarayonining tashkil 
etilishi, foydalaniladigan ma’lumotlar bazasi hamda olingan natijalarning talqinini belgilab beradi.

Shu sababli kichik biznes subyektlari faoliyatini baholash metodologiyasini ishlab chiqishda, avvalo, 
uning asosiy tamoyillarini aniqlab olish muhim hisoblanadi. Quyidagi jadvalda kichik biznes subyektlari 
faoliyatini baholash metodologiyasining asosiy tamoyillari, ularning mazmuni va amaliy ifodasi tizimli tarzda 
umumlashtirilgan (1-jadval).

1-jadval. Kichik biznes subyektlari faoliyatini baholash metodologiyasining asosiy tamoyillari1

Tamoyil nomi Tamoyilning mazmuni Amaliy ifodasi

Komplekslik Faoliyatni iqtisodiy, moliyaviy va ijtimoiy 
jihatlarda baholash

Moliyaviy natijalar bilan birga bandlik va 
innovatsiyani baholash

Tizimlilik Ko‘rsatkichlar yagona tizimda baholanadi Ko‘rsatkichlarni bloklar bo‘yicha guruhlash

Obyektivlik Ishonchli va rasmiy ma’lumotlarga 
tayanish

Statistika va buxgalteriya hisobotlaridan 
foydalanish

Taqqoslanish Hudud va davrlar bo‘yicha solishtirish Bir xil formulalar asosida tahlil qilish
Dinamiklik Vaqt bo‘yicha o‘zgarishlarni baholash O‘sish sur’atlarini aniqlash
Adekvatlik Ko‘rsatkichlar real holatni aks ettirishi Tarmoq xususiyatiga mos indikatorlar

Amaliy yo‘naltirilganlik Natijalar boshqaruv qarorlariga xizmat 
qiladi Strategik rejalashtirishda foydalanish

Jadvaldan ko‘rinib turibdiki, kichik biznes subyektlari faoliyatini baholash metodologiyasining asosini, 
avvalo, komplekslik tamoyili tashkil etadi. Ushbu tamoyil baholash jarayonida faqat foyda yoki rentabellik kabi 
tor ko‘rsatkichlar bilan cheklanib qolmasdan, balki korxonaning iqtisodiyot va jamiyatga ko‘rsatadigan ta’sirini 
yanada kengroq qamrab oluvchi indikatorlar majmuasiga tayanishni nazarda tutadi. Shu bois samaradorlikni 
baholashda moliyaviy, ishlab chiqarish, marketing, innovatsion hamda ijtimoiy ko‘rsatkichlar birgalikda 
qo‘llanadi.

Baholashning nazariy asoslaridan kelib chiqib, kichik biznes subyektlarining rivojlanishini “yetuklik 
bosqichlari” orqali tavsiflash mumkin. Bugungi kunda ishlab chiqarish korxonalarining boshqaruv mexanizmi 
faqat ichki resurslar hisobiga emas, balki tashqi muhit bilan uzviy aloqada faoliyat yuritadi. Jumladan, bozor 
talabi, narxlar darajasi, raqobat muhiti, davlat siyosati hamda infratuzilma omillari korxona faoliyatiga bevosita 
ta’sir ko‘rsatadi.

Shu sababli tashkiliy-iqtisodiy mexanizmni to‘g‘ri baholashda uni “tashqi talablar → ichki resurslar → 
natija” zanjiri orqali yoritish maqsadga muvofiq hisoblanadi. Mazkur o‘zaro bog‘liqlikni quyidagi rasm orqali 
yaqqol tasvirlash mumkin (1-rasm).

1-rasm. Tashqi va ichki muhit bilan bog‘liqlik modeli

Tashqi muhit korxonaga turli kanallar orqali ta’sir etishi bilan tavsiflanadi. Jumladan, bozor talabi va narxlar 
ishlab chiqarish rejalari hamda sotuv strategiyasini belgilab bersa, raqobat muhiti mahsulot sifati, tannarx 
darajasi va xizmat ko‘rsatish sifatini oshirish zaruratini yuzaga keltiradi. Davlat siyosati (soliq, kredit, bojxona 
va qo‘llab-quvvatlash dasturlari) korxonaning moliyaviy rejalashtirish jarayoniga hamda investitsiya qarorlariga 
bevosita ta’sir ko‘rsatadi. Infratuzilma va logistika tizimi esa xomashyo yetkazib berish, zaxiralarni boshqarish 
va mahsulotlarni yetkazib berish muddatlari bilan bog‘liq xatarlarning shakllanishiga ta’sir qiladi.

1	  Muallif ishlanmasi

Kichik biznes subyektlari faoliyatini baholashning nazariy asoslarini tahlil qilish shuni ko‘rsatadiki, baholash 
jarayoni bozor iqtisodiyoti sharoitida faqat oddiy hisob-kitoblar yoki hisobot ko‘rsatkichlarini jamlash bilan 
cheklanmaydi. Avvalo, kichik biznesning iqtisodiyotdagi funksional rolini to‘g‘ri anglash va ushbu rolni to‘liq 
aks ettira oladigan ko‘p mezonli yondashuvni shakllantirish talab etiladi. Kichik biznesning moslashuvchanligi, 
resurslardan tejamkor foydalanishi, bandlikni ta’minlashi, bozor raqobatini kuchaytirishi va innovatsion faollikka 
turtki berishi uning faoliyatini baholashda faqat moliyaviy natijalar bilan cheklanib qolish yetarli emasligini 
ko‘rsatadi. Shu bois baholashning nazariy mazmuni korxona faoliyatini bir yoqlama talqin qilishdan voz kechib, 
uni iqtisodiy, ijtimoiy va institutsional omillarning o‘zaro bog‘liqligi asosida ko‘rib chiqishga yo‘naltiriladi.

Bundan tashqari, baholash jarayonini ikki asosiy yo‘nalishda talqin qilish mumkin. Birinchisi — baholashni 
korxonaning joriy holatini aniqlovchi diagnostik jarayon sifatida ko‘rish; ikkinchisi — baholashni kelgusidagi 
rivojlanish, raqobatbardoshlik va barqarorlikni ta’minlashga xizmat qiluvchi strategik boshqaruv instrumenti 
sifatida talqin etishdir. Amaliy jihatdan kichik biznes subyektlari uchun aynan ikkinchi yondashuv muhim 
hisoblanadi, chunki ular ko‘pincha bozor tebranishlari, resurslarning cheklanganligi va raqobat bosimi 
sharoitida faoliyat yuritadilar. Shu sababli baholash natijalari korxona rahbariyatiga “qaysi yo‘nalishlarni 
kuchaytirish zarur?”, “qaysi xatarlar ustuvor hisoblanadi?”, “qaysi ko‘rsatkichlar o‘sish bosqichiga olib chiqadi?” 
kabi savollarga aniq va asosli javob bera oladigan darajada shakllantirilishi lozim.

Mazkur bloklar bir-birini to‘ldiradi va baholash natijasini yaxlit tizim sifatida ifodalaydi. Masalan, moliyaviy 
natijalar yuqori bo‘lgani holda bozor ko‘rsatkichlari yetarli darajada rivojlanmagan bo‘lsa, korxonaning sotuv 
kanallari yoki mijozlar bilan ishlash tizimini takomillashtirish zarurati yuzaga keladi. Yoki foyda ko‘rsatkichlari 
barqaror bo‘lsa-da, innovatsion va raqamli ko‘rsatkichlar past darajada qolsa, qisqa muddatda ijobiy natijalarga 
erishilgan bo‘lsa ham, uzoq muddatli raqobatbardoshlik masalalari dolzarbligicha qoladi. Shu tariqa baholash 
bloklari o‘rtasidagi mantiqiy bog‘liqlikni aniqlash baholashning nazariy jihatdan mukammalligini ta’minlaydi.

X U L O S A  V A  T A K L I F L A R
Nazariy xulosalardan biri shundan iboratki, baholash mezonlari va indikatorlar tizimi statik emas, balki 

iqtisodiy sharoit va davr talablariga mos ravishda dinamik tarzda yangilanib borishi lozim. 2020-2025-
yillar tajribasining qiyosiy tahlili shuni ko‘rsatadiki, 2020-yilda baholashda barqarorlik, likvidlik, xarajatlarni 
optimallashtirish va xatarlarni kamaytirish kabi ko‘rsatkichlar ustuvor ahamiyatga ega bo‘lgan bo‘lsa, 2025-yilga 
kelib o‘sish, diversifikatsiya, raqamlashtirish, innovatsiyalarni joriy etish va eksport salohiyatini oshirish kabi 
ko‘rsatkichlarning ahamiyati sezilarli darajada ortdi. Mazkur holat baholash metodologiyasida indikatorlarning 
ahamiyat koeffitsientlarini mavjud sharoitga mos ravishda qayta belgilash zarurligini ilmiy jihatdan asoslaydi. 
Demak, baholash jarayoni barcha davrlarda bir xil ko‘rsatkichlarga teng vazn berish emas, balki iqtisodiy 
vaziyatdan kelib chiqib ustuvor yo‘nalishlarni aniqlash asosida doimiy takomillashtirib boriladigan tizim bo‘lishi 
zarur.

